
Holet i hekken

Den fyrste ettermiddagen i sommarferien laga Lena og eg taubane mellom husa våre. Lena skulle som vanleg vere den fyrste til å prøve. Ho kleiv modig opp i vindaugskarmen, tok tak med begge hendene og slengde to barbeinte føter i ein knute rundt tauet. Det såg livsfarleg ut. Eg heldt pusten medan ho drog seg bortover mot huset sitt, lenger og lenger bort frå vindauget. Ho er snart ni år, Lena, og ikkje like sterk som slike som er litt større. Omtrent halvvegs glei føtene hennar ned frå tauet med ein liten «ritsj»-lyd, og plutseleg dingla ho mellom to andreetasjar etter berre hendene. Hjartet mitt begynte å dunke veldig hardt.

– Oi, sa Lena.

– Fortsett! gaula eg.

Det var ikkje så lett å fortsette som det kunne sjå ut som for slike som sto i vindauget og glodde, fekk eg vite.

– Heng der, då! Eg skal redde deg!

Hendene mine vart sveitte medan eg tenkte. Eg håpte at Lena sine hender var tørre. Tenk om ho glapp taket og datt to etasjar rett ned! Det var då eg kom på madrassen.

Og medan Lena hang så godt ho kunne, reiv eg madrassen ut av senga til mamma og pappa, skubba den ut i gangen, kasta den ned trappa, trykte den ut i veslegangen, opna ytterdøra, sparka den ned utetrappa og slepte den ut i hagen. Det var ein skrekkeleg tung madrass. På vegen reiv eg ned eit bilete av tippoldemor så det knuste. Men at ho gjekk i knas, var betre enn at Lena gjorde det.

Eg kunne sjå på grimasane til Lena at det var tett før ho styrta, då eg endeleg kom ut i hagen.

– Treging, Trille! pesa ho sint. Dei svarte museflettene vaia i vinden langt der oppe. Eg lest som om eg ikkje høyrde. Ho hang rett over hekken. Eg måtte legge madrassen der. Oppå hekken. Det hadde ikkje vore hjelp i å legge den nokon annan stad.

Og så kunne Lena Lid endeleg sleppe taket og kome deisande frå himmelen som eit overmode eple. Ho landa med eit mjukt brak. To av trea i hekken knakk momentant.

Eg sokk letta saman på plenen medan eg såg på at Lena kravla rasande rundt mellom greiner og strekklaken i den øydelagde hekken.

– Det der var søren ta din feil, Trille, sa ho etter å ha reist seg utan skadar.

Eg tenkte min feil og min feil, men eg sa det ikkje. Eg var glad for at ho levde. Som vanleg.

 
Trille-farr og veslegrannen

Vi går i same klasse, Lena og eg. Lena er den einaste jenta. Heldigvis var det sommarferie no, elles hadde ho krepert i koma som ho seier.

– Du kunne faktisk krepert dersom det ikkje var ein madrass under deg då du datt også, sa eg til henne seinare på kvelden, då vi var ute og såg på hekkholet igjen. Det tvilte Lena på. Ho hadde maks fått hjernerystelse, trudde ho, og det har ho hatt før. To gonger.

Men eg funderer no likevel på kva som hadde skjedd dersom ho hadde dotte ned utan at det låg ein madrass der. Det hadde vore trist om ho kreperte. Då hadde eg ikkje hatt noka Lena lenger. Lena er den beste vennen min, sjølv om ho er jente. Eg har aldri sagt det til henne. Det tør eg ikkje, for eg veit ikkje om eg er den beste vennen hennar. Av og til trur eg det, og av og til trur eg det ikkje. Det kjem an på. Men eg lurer veldig på det, særleg når det skjer slike ting som at ho dett ned frå taubaner på madrassar som eg har lagt der; då tenker eg at eg skulle ønskje ho sa at eg var bestevennen hennar. Ho trong ikkje seie det høgt eller noko. Ho kunne kremte det berre. Men ho gjer det aldri. Lena har eit hjarte av stein, kan det verke som, av og til.

Elles har Lena grøne auge og sju fregner på nasen. Ho er tynn. Farfar brukar å seie at ho et som ein hest og ser ut som ein sykkel. Alle slår henne i handbak. Men det, seier Lena, er fordi alle juksar.

Sjølv ser eg vanleg ut, trur eg, med lyst hår og smilehol på eine sida. Det er namnet som ikkje er vanleg med meg, og det kan ein jo ikkje sjå utanpå. Mamma og pappa kalla meg for Theobald Rodrik. Etterpå angra dei. Det er ikkje fint gjort å gi ein liten baby eit så stort namn. Men gjort er gjort. No har eg heitt Theobald Rodrik Danielsen Yttergård i ni år. Det er ei god stund. Det er heile livet. Alle kallar meg heldigvis for Trille, så eg merkar ikkje så mykje av det, anna enn når Lena av og til spør:

– Kva var det du heitte no igjen, Trille?

Då svarar eg:

– Theobald Rodrik.

Og så ler Lena lenge og høgt. Av og til slår ho seg på låra også.

Den hekken som Lena og eg laga hol i, er grensa mellom hagane våre. I det vesle, kvite huset på eine sida bur Lena saman med mora si. Dei har ingen pappa der i garden, sjølv om Lena meiner det hadde vore god plass til ein dersom dei rydda litt i kjellaren. I det store, oransje huset på andre sida bur eg. Vi har tre etasjar pluss mørkeloft, for det er så mange i familien min: mamma, pappa, Minda 14 år, Magnus 13 år, Trille 9 år og Krølla 3 år. Pluss farfar i kjellaren. Det er akkurat nok folk å halde styr på, seier mamma. Når Lena kjem i tillegg, vert det litt for mykje, og så går det over styr.

No lurte Lena på om ikkje vi skulle gå inn på kjøkkenet i huset mitt for å sjå om nokon hadde tenkt å drikke kaffi og ete kjeks der.

Farfar hadde tenkt det. Han kjem rett som det er opp kjellartrappa og drikk kaffi. Farfar er tynn og rynkete og har visna hår. Han er den beste vaksne eg veit om. No sparka han av seg treskoa sine og stakk hendene i kjeldresslommene. Han går alltid i kjeldress, farfar.

– Nei, er det Trille-farr og veslegrannen, sa han og bukka. – Vi er ute i same ærend, ser det ut til.

Mamma sat i stova og las avis. Ho merka ikkje at vi hadde kome. Det var fordi det er heilt vanleg at kjøkkenet vårt er fullt av Lena og farfar, sjølv om ingen av dei bur der. Dei berre ploppar inn. Lena er så ofte på besøk at ho nesten er nabo med seg sjølv. Farfar tok ei lommelykt som sto på kjøkkenbenken, og lista seg bort til mamma.

– Hænds øpp! ropte han og lest som om lommelykta var pistol. – Kaffi eller livet, fru Kari.

– Og kjeks! la Lena til, for ordens skuld.

Lena og farfar og eg, vi får kaffi og kjeks nesten alltid når vi vil ha det. Mamma greier ikkje å seie nei. I alle fall ikkje når vi ber fint om det. Og i alle fall heilt sikkert ikkje når ho vert trua på livet med ei lommelykt.

– Vi er ei fin forsamling, tenkte eg, då vi fire sat rundt kjøkkenbordet og åt kjeks og tulla. Mamma hadde vore nokså sint for det med taubana, men no var ho blid igjen, og plutseleg spurde ho om Lena og eg gledde oss til å vere jonsokbrudepar.

Lena stoppa å tygge.

– I år igjen? Har du tenkt å gifte oss i hel? nesten ropte ho.

Nei, mamma hadde aldeles ikkje tenkt å gifte oss i hel, forklarte ho, men Lena avbraut henne og meinte at det var det som var i ferd med å skje.

– Trille og eg vert heilt forgifta. Vi nektar, slo ho tvert fast, utan å spørje meg fyrst. Men det var greitt. Eg kunne godt nekte. Det er alltid Lena og eg som må kle oss ut som jonsokbrudepar.

– Det går ikkje, mamma, sa eg. – Kan vi ikkje gjere noko anna?

Mamma rakk ikkje å seie meir no heller før Lena foreslo med brask og bram at eg og ho kunne lage heksa. Eg kipte meg nesten. Og så vart eg glad. Minda og Magnus lagar jonsokheksa kvart år. Det var berre rettferdig at Lena og eg fekk prøve for ein gongs skuld. Lena tigga og bad, og rista mamma i handa medan ho hoppa opp og ned.

– La Trille-farr og veslegrannen lage heks. Det vert nok ei råd med brudepar, sa farfar.

Slik gjekk det til at Lena og eg fekk vårt fyrste heksemakaroppdrag. Det vert mest sannsynleg også det siste.

